
XV. mende erdialdetik, Nafarroako erreinua bi noble-bandoren artean zatiturik

zegoen: beaumondarrak, Karlos Vianako printzea erregegai legezkoaren aldekoak;

eta agramondarrak, haren aita Aragoiko Joan II.aren aldekoak. Joan II.ak, izan ere,

ez zuen Nafarroako erregetza utzi nahi, Nafarroako legeak hautsirik.

Aita-semeen arteko gerra honetan Nafarroak lehenbiziko lurralde galera izan zuen,

gatazka zibilak eragindako ahultasunak bide eman baitzion Gaztelari Los Arcos eta

Laguardiako eskualdeak beretzeko. Espainiako Fernando VI.a erregeak (Nafarroako

II.a) Los Arcosko eskualdea itzuli zion Nafarroari XVIII. mendean. Laguardia, ordea,

behin betiko gelditu zen Gaztelako Araba lurraldeari atxikita. 

Nafarroa barnean zegoen gero eta handiagoko zatikatzeari eta barne gatazkari, XVI.

mende hasieran nazioarteko gatazka bat gehitu zitzaion; Frantzia, alde batetik, eta

Gaztela eta haren aliatuak bestetik (Ingalaterra, Veneziako dukerria eta aita santua).

Gatazka horrek bete-betean jo zuen Nafarroa. 

1512an Nafarroak kinka larria bizi zuen. Haren errege-erreginak Katalina I.a eta Joan

Labrit, Frantziako noble leinu banatako kideak, aukera egin beharrean zeuden:

Gaztelaren alde egin ala Frantziarekiko ituna onartu. Batera nahiz bestera, bi

potentzia handi horiek larriki mehatxatzen zituzten Pirinioen alde bietara zeuden nafar

lurraldeak. 

Azkenik 1530ean Nafarroa Pirinioetako berezko mugak zatiturik gelditu zen (Luzaide

ezik), eta horrela alde batera Espainiako Nafarroa (Nafarroa Garaia) eta bestera

Frantziako Nafarroa (Nafarroa Beherea).

Erreinua horrela zatitu eta bost mendetara, Pirinioez beherako Nafarroak gaurdaino

eutsi die bere lege historikoei eta bere nortasunari. Frantziako Nafarroa, ordea, estatu

horretan berdinduta gelditu zen, Frantzian zentralismoa nagusitu baitzen 1789ko

iraultzaz gero. 

